
                             Տ Ե Ղ Ե Կ Ա Ն Ք - Հ Ի Մ Ն Ա Վ Ո Ր ՈՒ Մ
« ՀԱՅԱՍՏԱՆԻ   ՀԱՆՐԱՊԵՏՈՒԹՅԱՆ    ԿԱՌԱՎԱՐՈՒԹՅԱՆ 2009 ԹՎԱԿԱՆԻ
ՀՈՒԼԻՍԻ 2-Ի  ԹԻՎ 738-Ն ՈՐՈՇՄԱՆ ՄԵՋ ՓՈՓՈԽՈՒՓՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱUԻՆ»   ՀՀ ԿԱՌԱՎԱՐՈՒԹՅԱՆ  ՈՐՈՇՄԱՆ   ՆԱԽԱԳԾԻ
«Հայաստանի Հանրապետության կառավարության 2009 թվականի հուլիսի 2-ի թիվ 738-Ն որոշման մեջ փոփոխություններ եւ լրացումներ կատարելու մասին» ՀՀ կառավարության որոշման ընդունումը պայմանավորված է այն հանգամանքով, որ վերջին տարիներին ավելի զարգանում եւ խորանում է Հայաստանի Հանրապետության ոստիկանության միջազգային համագործակցությունը Ռուսաստանի Դաշնության ներքին գործերի նախարարության եւ վերջինիս տարածքային մարմինների հետ:

Միջազգային հանցավորության ծավալների մեծացման եւ նոր մարտահրավերների առկայության պայմաններում ծայրահեղ անհրաժեշտություն է առաջանում համակարգված պայքարի իրականացման գործում: Առանձնակի կարեւորություն է ստացել Հայաuտանի Հանրապետության ոստիկանության եւ Ռուսաստանի Դաշնության ներքին գործերի տարածքային մարմինների եւ ստորաբաժանումների միջեւ օպերատիվ փոխգործակցության ապահովման կանոնակարգումը, դատավճռի կատարումից կամ քրեական հետապնդումից թաքնվող անձանց, ինչպես նաեւ անհայտ կորածների հետախուզման գործում գործնական միջոցառումների համակարգումը: Բազմաթիվ դեպքերում կարորագույն խնդիր  է հանդիսանում Ռուսաստանի Դաշնության տարածքում, մասնավորապես հայաշատ բնակեցված երկրամասերում եւ մարզերում, ծառայողական գործուղման մեջ գտնվող Հայաuտանի Հանրապետության ոստիկանության ծառայողներին անհրաժեշտ աջակցություն ցուցաբերելու հարցը: 

Միջազգային հանցավորության դեմ պայքարում նշված հարցերի համակարգմանը եւ իրականացմանը հաճախ խոչընդոտ է հանդիսանում այն հանգամանքը, որ Ռուսաստանի Դաշնության տարածաշրջաններում Հայաստանի Հանրապետության ոստիկանությունը չունի համապատասխան ներկայացուցիչ, որի առկայության պարագայում հանցավորության դեմ պայքարը կլինի անհամեմատ ավելի արդյունավետ: Այդ է վկայում միջազգային փորձը, որի ուսումնասիրությունները ցույց են տվել ոստիկանության ներկայացուցիչների ինստիտուտի արդյունավետությունը եւ անհրաժեշտությունը: Ներկայումս Հայաստանի Հանրապետության ոստիկանությունը ունի իր ներկայացուցիչը Ռուսաստանի Դաշնությունում` նստավայրը քաղաք Մոսկվա, ով հանցավորության ծավալների մեծացման եւ նոր մարտահրավերների առկայության պայմաններում օբյեկտիվորեն չի կարողանում լիարժեք համակարգել ոստիկանական միջազգային համագործակցությունը հանցավորության դեմ տարվող պայքարում Ռուսաստանի Դաշնության ողջ տարածքում: 

Ռուսաստանի Դաշնությունում Հայաստանի Հանրապետության դեսպանությանը կից Հայաստանի Հանրապետության կառավարությանն առընթեր Հայաստանի Հանրապետության ոստիկանության ներկայացուցչի տեղակալի առկայությունը հնարավորություն կտա համակարգել, կանոնակարգել եւ նպաստել  օպերատիվ բնույթի աշխատանքների իրականացմանը, Ռուսաստանի Դաշնության համապատասխան տարածաշրջանում /ըստ անհրաժեշտության/ Հայաuտանի Հանրապետության ոստիկանության շահերի ներկայացմանը, Հայաuտանի Հանրապետության եւ Ռուսաստանի Դաշնության միջեւ կնքված հանցավորության դեմ պայքարի մասին միջազգային պայմանագրերի իրականացմանը, ինչպես նաեւ  Հայաuտանի Հանրապետության ոստիկանության եւ Ռուսաստանի Դաշնության համապատասխան տարածաշրջանի ներքին գործերի մարմինների  պատվիրակությունների փոխայցելությունների կազմակերպմանն աջակցելուն:

                                                                                                  ՀՀ ոստիկանություն
Տ Ե Ղ Ե Կ Ա Ն Ք
«Հայաստանի Հանրապետության կառավարության 2009 թվականի հուլիսի 2-ի թիվ 738-Ն որոշման մեջ փոփոխություններ եւ լրացումներ կատարելու մասին» ՀՀ կառավարության որոշման ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:
ՀՀ ոստիկանություն
Տ Ե Ղ Ե Կ Ա Ն Ք
«Հայաստանի Հանրապետության կառավարության 2009 թվականի հուլիսի 2-ի թիվ 738-Ն որոշման մեջ փոփոխություններ եւ լրացումներ կատարելու մասին»  ՀՀ կառավարության որոշման ընդունմամբ Հայաստանի Հանրապետության պետական բյուջեում եկամուտների եւ ծախսերի  էական ավելացում կամ նվազեցում չի նախատեսվում: 
ՀՀ ոստիկանություն
